
Arne Ruset "Det er den draumen vi ber på" - Om poesi og psykiske problem. 

Ruset starta med å seie at vi alle ber på ein draum om det gode, - realistisk eller 
urealistisk, før han tok oss med på ei litterær reise der vi fekk eit møte mellom han og 
fem diktarar.  
Han hadde valt ut kjende lyrikarar som hadde hatt sitt å stri med i livet på ulikt vis. 
Felles for alle er at dei i periodar hadde psykiske problem i tillegg til andre vanskar.  
Han starta med diktet «Eg ser» av Sigbjørn Obstfelder, - eit dikt om framandgjering, 
ein situasjon som kan vere typisk for ein person i psykose. Det kjende blir plutseleg 
framandt.                                                                                               Diktarane han 
hadde valt ut, var Per Sivle, Jakob Sande, Alf Prøysen, Olav H. Hauge og Gunvor 
Hofmo. Alle var diktarar Ruset heldt høgt, og det var med kjærleik han fortalde 
korleis livet deira hadde arta seg. Vi fekk fleire smakebitar av poesien deira gjennom 
opplesing. Svært høgt heldt han Jakob Sande som på eit vis hadde ført han inn i 
«lyrikkens verden».                   

Ruset var inne på problemstillinga om det er ein samanheng mellom vanskeleg liv og 
god dikting, - eit spørsmål det kan vere vanskeleg å gi noko sikkert svar på. Men det 
kan sjå ut til at kunstnarar kan ha eit meir sårbart sinn enn andre, og at kunsten blir 
skapt ut frå den tilstanden. Samtidig var han inne på at stor kunst også kan bli skapt av 
dei som lever eit trygt og stødig liv utan psykiske problem. 

 


